
INTRODUCIÓN

A combinación de factores ecolóxicos, isto é, a interrela-
ción entre clima e solo, cos factores económicos e culturais 
conforman os sistemas agrícolas, de tal xeito que prodúcese 
unha evolución conxunta da agricultura, que é un proceso 
lento, e do sistema social restante. Do análise dos sistemas 
agrícolas o longo da historia da humanidade pódese con-
cluír que na actualidade sobreviven aqueles que resultan da 
gran cantidade de experiencias acumuladas polo home.

Na actualidade as actuacións agrícolas enmárcanse en catro 
sistemas de cultivo: 1) de especies vivaces (árbores e vide), 
2) de plantas cultivadas (millo, trigo), 3) de aproveitamento 
de prados permanentes para pastos, 4) alternancia de plantas 
cultivadas e gramíneas ou outras plantas forraxeiras. Os so-
los máis pobres déixanse coma pastos permanentes ou de semente de gramíneas ou leguminosas.

Nos sistemas agrícolas de subsistencia tradicionais predomina a diversidade de cultivos, é dicir, 
o policultivo, o contrario a tendencia actual do monocultivo de especies como: trigo, arroz, 
millo, pataca... É evidente que predominan os cultivos de cereais, tal é que satisfacen máis do 
50% das necesidades en proteínas e enerxía do mundo, sen ter en conta seu uso na gandería e nas 
bebidas alcólicas, en cuxo caso suporía o 75%, polo que estas plantas son o resultado de tantos 
anos de experimentación. A pregunta é ¿por que? A resposta ven dada polas súas características: 
variedade de especies, adaptacións climáticas, valor alimenticio, cultivo doado...Así que non é 
estraño que nas zonas tempadas os cultivos tradicionais sexan fundamentalmente: centeo, cebada 
e avena, ademais de millo e patacas.

O SISTEMA SOCIO-ECONÓMICO DE GALICIA NA IDADE MODERNA

No século XVIII, na rexión galega, a base da sociedade era agraria e tradicional, é dicir, rural 
cuxa actividade agrícola baseábase nunha agricultura estancada. Aínda perviven as institucións 
feudais sobresaíndo os señoríos eclesiásticos de tal xeito que a igrexa (mosteiros beneditinos e 
bernardos) era a dona da metade do solo. Tamén foi unha época de crecemento demográfi co e, 
consecuentemente, dunha maior demanda de alimentos que non vai parella a unha maior pro-
dutividade dos cultivos o que trouxo consigo fames periódicas, agravadas nos anos de malas 
colleitas por mor dos factores climáticos. Para estas demoledoras crisis alimentarias adoptáronse 

solucións coma a emigración a Madrid e Portugal, a desamortización das propiedades da igrexa, 
“rompelo” o monte, ou introducir novos cultivos, o que ven sendo, cambialos usos do solo. A 
situación no sector secundario e terciario non era mellor, a industria téxtil urbana castelá e a side-
rurxia vasca estaban arruinadas e soamente permanecían os centros téxtiles rurais que afogaban 
cos impostos, as rendas e a subida dos prezos, todo elo conduciu a que a partir da 2ª metade do 
século XVIII o mundo rural entrara en crisis.

A Terra de Lemos na modernidade

Os libros do catastro de Ensenada constatan o crecemento demográfico na Terra de Lemos, 
provincia de Lugo) neste século XVIII, o que determina un aproveitamento exhaustivo do solo 
dispoñible e unha explotación agraria baseada no cultivo extensivo de centeo, fundamentalmen-
te, en vez do cultivo intensivo de millo das zonas occidentais de Galicia. No obstante, tamén 
cultivábanse trigo, mijo miúdo (autóctono), mijo americano e cebada, todos eles son cereais de 
inverno, e por suposto castañas, vides, hortalizas, liño...oliveiras, en resumo obece a un sistema 
de policultivo. Se engadimos a cría de gando bovino, ovino, porcino...e a caza, temos a base do 
sistema socio-económico da Terra de Lemos na modernidade que correspondese ao panorama 
xeral do resto de Galicia. Mais ¿cal era a produtividade dos cultivos? ¿que sistemas agrícolas se 
desenvolvían?...¿como eran e son as terras (solos) da Terra de Lemos?¿como foron e son usados 
estas terras na modernidade e na actualidade?

Do análise dos documentos históricos tales como Interrogatorios Generales (nos que constan

40 preguntas e as respostas ás mesmas) do Coto Viejo e da Somoza Mayor de Lemos do Catastro 
de Ensenada (provincia de Lugo 1751-1753), o Libro I ou Interrogatorio General (40 preguntas 
+respostas) de cada Feligresía e os Libros catastrais dalgunhas feligresías, poderíase concluír 
que a Terra de Lemos na modernidade obedece ao modelo da Galicia oriental e interior que está 
caracterizado pola tendencia a especializarse nos produtos máis adecuados ao solo, ao clima e ás 
aptitudes da man de obra. Demográficamente recuperase da grave crisis de finais do XVI (peste, 
epidemias) o que obriga a poñer novas terras en cultivo a consta do retroceso dos pastos comu-
nitarios, de cultivar terras de calidade inferior, do monte... A interpretación destes datos resultou 
ser un quebracabezas polo que houbo que facer moitas estimacións, ademais de moitos cálculos 
para elaborar algunhas conclusións para o século XVIII as que non pretenden ser definitivas. 
Tendo en conta todas as limitacións realizouse unha comparación, en canto aos usos do solo 
na Terra de Lemos, coa situación actual cuxos datos son máis doados de analizar e interpretar.

Obxectivos: Este traballo pretende ser un exemplo de demostración para o alumnado de que 
para realizar unha investigación é necesaria a colaboración entre estudosos de distintas materias, 
é dicir, requírese a interdisciplinaridade e que a investigación pódese facer en calquera disciplina 
xa que os mesmos datos poden ser interpretados baixo enfoques distintos.

